
1. gr.

Nú losnar læknisembætti eða önnur læknisstaða í þjónustu ríkis eða . 
sveitarfélags, og skal þá auglýsa stöðuna til umsóknar innan tveggja mánaða 
frá þvi hún losnaði. Umsóknarfrestur skal ekki vera lengri en 3 mánuðir.



Hafi einn eða fleiri læknar sótt um stöðuna, sem landlæknir telur hæfa, 
skal hún veitt innan 2 mánaða frá því umsóknarfrestur er útrunninn.

2. gr.
Setning í embætti þau og stöður, sem ræðir um í 1. gr., skal ekki nema 

lengri tíma en einu ári, nema enginn hafi sótt um stöðuna, sem landlæknir 
telur hæfan.

3. gr.
Nú hefir landlæknisembætti verið auglýst til umsóknar, og skal þá leita 

álits læknadeildar háskólans og stjórnar Læknafélags Islands um það, hver 
af umsækjendum muni hæfastur.

G r e i n a r g e r ð .
Það hafa verið óskrifuð lög að auglýsa yfirleitt laus embætti og stöður i 

tæka tið, og veita embættin, þegar völ er á hæfum manni eða mönnum, 
skömmu eftir að umsóknarfrestur er úti. Þessa gerist og nauðsyn, til þess að 
vita vissu sina, um hverja sé að velja, og til þess að fá embættið sem fyrst 
skipað sem færustum manni.

Nú hefir stjórnin, að þvi séð verður, tekið upp þann sið að auglýsa alls 
ekki laus læknisembætti, jafnvel ekki kandídatastöður á sjúkrahúsum. Þetta 
er bagalegt, bæði fyrir lækna og almenning, og þvi ekki ástæðulaust að setja 
lög um það.

Þegar læknir er settur til bráðabirgða í embætti, er oftast að ræða um 
ungan kandidat, sem litla reynslu hefir fengið. Má því oft vænta þess, að em- 
bættið verði veitt nokkru færari manni, og þess vegna æskilegt, að það sé 
veitt áður langt um liður.

Við landlæknaskipti má búast við því, að fráfarandi landlæknir hafí 
engar tillögur gert um eftirmann sinn. Nú skiptir það miklu máli, að val 
hans takist sem bezt, og miða ákvæði 3. gr. að þvi, að leitað sé umsagnar 
þeirra manna, sem ættu öðrum fremur að vera færastir til þess að dæma um 
hæfileika umsækjenda.


